
mawRawRat tu bugan

matiw imi sa lazing ngid gawRawRat tu zanum, wanayka sabubul
ta lazingan, Rayngu ti imi menanguy. wanayka pameng temadikud temanan
mapesi tu genawtuan. senayau si, gawRat tu bugan nengi ti! zin ku semazu
tu kaput ku.

munna mala imi tu mezizi ay bugan pamamitulunan niag semangi tu
mali. nazau waway ku semangi tu bugan ay mali. aimi
sakaputan simbabattu, simtatanuz ta Resapanan mawRawRat. pamemeng,
yau ussig mali lagidan na uRu ku, sugebgeb ti iku, niz ti bugan ta ngibiRan
ku, lidaman ku. taRaw ti ya uRu ku gaya.

mequlin iku suzitang, biting pama uRu ku, “hibang pa iku qakikiya,
kunna ka aimu mawRat” zin ku semazu tu kaput ku. nazau melikeneng iku
suzitang maynep ta buganan, temayta tu ta deddanan ay lanem, masiyup na
bali ya lanen yauzuma azu simau, yauzuma azu senapasan, sanazais na lazat
simgenna taytan.

pamemeng ti ku makasianem, sangi pa iku tu bugan ay tenaytan ku tu
lanem. azu ussiq dequnu lanem ’nay, sangi aka! tematapa ti iku tu

bugan, sasetaR ti tu tenaytan ku tu dequnu nani, mala iku tu ussiq pising na

paRin, temulis tu tulis na gabed na dequnu. mulepun ti, azu ti tu maken ay
dequnu. taytan ni api nisangian ku, siangatu ti aizipna temapa tu bugan.
manna Raya uzusa kayal na nisangian na? yau gaya usepat zapan seRay
ussig maRung ay liqud. supaRan ku ti! semangi ti api tu ussig senawasu.
yau ussiq tiRan ta kinilan na, azu yau geman wasu ’nay.

yau ti ti angaw nizi ta medaudan mawtu. wanayka mai temapa tu bugan
aizipna. kutkutan na bagan semangi tu tengu, suzitang ta teRaq. geRasan na
Imi pa panmu bugas tu bugan ta izipan na. sangian niag tu senaliqud na
baut zapan na, seRay senadisdis ta zaszasan na. wa! sasetaR tu binnus ay
baut ta lazingan, Rubatang ay lazat.

“ paska iku tebeR si! qiRi ka ta babaw na nibuqasan zapan ku.” zin na
ni angaw semanu timaimian. semanu iku ti angawan, “maken
ni? azu metaRaw nitebeRan ku timaisuan si, naRin isu megayla yu!” maken
sayzi, yau mabugas na bugan zapan na, miRi imi ta babaw na, mai
gataRawan tu zapan na, setangi deddan mai imi menanguy wanayka

galilizagan ta buganan mawRawRawt gaya.

